
				Гэта старонка не была вычытаная
Трэснуць яны, лопнуць, ужо іх ня будзе,

Бо ўжо рэчы сталі у цара у людзі:

Каб быў мужык волен, ды цар яго панам,

Каб ня сьмеў ніколі зваць пан яго. хамам.

Будзе тое, браце, дажджом, мой Сьцяпане,

Што пан на нас скажа: мой каханы пане.

Мы на іх ня глянем і шапкі ня здымем,

Хоць блізка нас будуць, ня кланяўшысь мінем.

Годзе і ураднік хванабэр’і строіць,

Каўбасы, пячэні на тарэлцы кроіць,

Перастане клікаць стоража, старожкі,

Каб сухіх давалі дрэвак пад трыножкі;

. . . . . . . . . . . . . . . . . . . . . . . . . . . . . . .

Вады, каб прынесла сьвежае з крыніцы,

Каб міскі і ложкі падала бяленькі,

Саганы і рондлі, як люстра, ясьненькі.

Вычвараць ня будзе за пражу і ніці,

Перастане тоўчы, папіхаць і біці,

Ня будуць ганяці вайты ад паўночы

На прыгон, заліўшы гарэлкаю вочы;

Пакіне нас лаяць за касьбу, гараньне,

За жніво, грабеньне і стагоў складаньне,

Што часам спазьніўся стаці да работы,

Што робіш памалу, як-бы без ахвоты.

А як часам прыдзеш чаго папрасіці,

Нямаш чым гараці, нямаш чым касіці:

Будзь ласкаў, паночку, паратуй ў прыгодзе —

Аж ён крычыць, лае — нямаш канца, годзе.

А каня ці хлеба дастаць вельмі трудна:

Пан сам нездаровы, пані нешта нудна,

Прыдзі другім разам — а тымчасам ў полі

Ня зробіш у пору работы ніколі,

Бо і на прыгоне нямаш чым рабіці,

І ўдома на полі ні на парог выці:

Ідзі, хоць ты трэсьні, не паспагадаюць,

Ніякае ўвагі над намі ня маюць.

Дажджом рабі дома, пагода як блісьне,

Душа а ніводна у хаце ня пісьне,

На прыгон бяз шчоту з сярпом і з касою,

Валэ да гараньня, коні з бараною.

